
	   Իրավական ակտի ընդունման անհրաժեշտությունը (նպատակը)․
[bookmark: _GoBack]Սույն որոշման ընդունման նպատակն է Հյուսիս-հարավ ճանապարհային միջանցքի ներդրումային ծրագիր- Ծրագիր 4-ի շրջանակներում Սիսիան- Քաջարան ճանապարհահատվածի կառուցման  ծրագրի  (այսուհետ՝ Ծրագիր) իրագործման  նպատակով ՀՀ կառավարության 30․06․2022 թ․ թիվ 981-Ն և 24․12․2024 թ․ թիվ 2081-Ն որոշումներով հանրության գերակա շահ ճանաչված սեփականության օտարման գործընթացը սկսելու վերջնաժամկետը երկարաձգել մինչև 2026 թվականի դեկտեմբերի 1-ը։
	  Կարգավորման հարաբերությունների ներկա վիճակը և առկա խնդիրները․
Ծրագրի իրականացման նպատակով ՀՀ Սյունիքի մարզի տարածքում գտնվող մի շարք հողամասեր (այսուհետ՝ օտարվող սեփականություն) ՀՀ կառավարության 30․06․2022թ․ թիվ 981-Ն և 24․12․2024թ․ թիվ 2081-Ն որոշումներով (այսուհետ՝ Որոշումներ) ճանաչվել են հանրության գերակա շահ։ 
Որոշումների համաձայն՝ օտարվող սեփականության ձեռք բերողի՝ Հայաստանի Հանրապետության անունից հանդես է գալիս «Ճանապարհային դեպարտամենտ» հիմնադրամը (այսուհետ՝ Հիմնադրամ), իսկ օտարման գործառույթների իրականացման համար պատասխանատու պետական մարմինը ՀՀ տարածքային կառավարման և ենթակառուցվածքների նախարարությունն է։
Օտարվող սեփականության օտարման գործընթացը սկսելու վերջնաժամկետը 2025 թվականի դեկտեմբերի 1-ն է։
Ներկայում օտարվող սեփականությունների օտարման գործընթացը սկսելու վերջնաժամկետի երկարաձգման անհրաժեշտություն է առաջացել, ինչը պայմանավորված է հետևյալ հանգամանքներով․ 
Ծրագրի շրջանակներում հողերի օտարման և տարաբնակեցման ծրագիրը պատրաստելու, այդ թվում՝ օտարվող սեփականությունների գույքագրման, նկարագրության արձանագրությունների կազմման և գնահատման գործընթացն իրականացնելու և դրանց հիման վրա փոխհատուցման փաթեթները կազմելու համար  միջազգային դոնոր կազմակերպությունը որպես տեխնիկական աջակցություն վարձել է խորհրդատվական ծառայություններ մատուցող՝ տարբեր ընկերություններից կազմված կոնսորցիում (այսուհետ՝ Խորհրդատու)։ Խորհրդատուն՝ օտարվող սեփականությունների գնահատումն իրականացնելու նպատակով ներգրավել է աշխատանքներում Ենթախորհրդատու ռեզիդենտ ընկերություն (այսուհետ՝ Գնահատող կազմակերպություն), որը «Գնահատման գործունեության մասին» օրենքով սահմանված պահանջներին համապատասխան նման գործունեությունն իրականացնելու իրավունք է ունեցել։
Խորհրդատուի կողմից պատրաստվել են փոխհատուցման փաթեթները, ներառյալ՝ գնահատման հաշվետվությունները և 2024 թվականի վերջին տրամադրվել են Հիմնադրամին, վերջինս դրանք փոխանցել է ՀՕՏԾ իրականացնող ընկերությանը սահմանված կարգով օտարման գործընթացն իրականացնելու համար։ Սակայն հնարավոր չի եղել սկսել օտարման գործընթացը, քանի որ Խորհրդատուի կողմից տրամադրված փոխհատուցման փաթեթների ուսումնասիրման արդյունքում գնահատման հաշվետվություններում հայտնաբերվել են մի շարք թերություններ և ՀՀ օրենսդրության ու գնահատման ստանդարտների պահանջներին  անհամապատասխանություններ, որոնք հանգեցրել են փոխհատուցման գումարների անարժանահավատության, իսկ որպես հետևանք, լիազոր մարմնի՝ Կադաստրի կոմիտեի, կողմից Գնահատող կազմակերպության գնահատողի որակավորման վկայականի գործողությունը դադարեցվել և վկայականն ուժը կորցրած է ճանաչվել:
Հիմք ընդունելով վերոգրյալը և օտարվող սեփականության դիմաց նախնական ու համարժեք փոխհատուցում տրամադրելու օրենսդրական պահանջն ապահովելու նպատակով, որոշում է կայացվել նոր գնահատում իրականացնելու և առկա անհամապատասխանությունները շտկելու նպատակով, գնահատման  ծառայությունների ձեռքբերման գնման գործընթաց նախաձեռնել: Հիմնադրամի կողմից ներկայում «Գնումների մասին» ՀՀ օրենսդրության համաձայն հայտարարվել է մրցույթ: Առաջիկայում կամփոփվեն մրցույթի արդյունքները և կկնքվի համապատասխան պայմանագիր։ 	Պայմանագրի տեխնիկական բնութագիր-գնման ժամանակացույցի համաձայն  գնահատման գործընթացը, այդ թվում՝ փոխհատուցման փաթեթների, գնահատման հաշվետվությունների պատրաստումը պահանջում է որոշակի  ժամանակ, իսկ առանց գնահատման հաշվետվությունների հնարավոր չէ սկսել  օտարման գործընթացը,  մասնավորապես՝ պատրաստել և ծանուցել ազդեցության ենթակա անձանց օտարման պայմանագրերի նախագծերը: Ակնկալվում է, որ մինչև 2025 թվականի վերջ, հնարավոր կլինի ունենալ ազդեցության ենթակա հողամասերի կեսի տեղազննության, չափագրման, գնահատման և օտարման պայմանագրերի ծանուցման իրականացում:
Հաշվի առնելով նշված հանգամանքը՝ ակնհայտ է դառնում, որ Որոշումներով սահմանված վերջնաժամկետում՝ մինչև 2025 թվականի դեկտեմբերի 30-ը, անհնար է սկսել օտարման գործընթացը, ուստի Նախագծով առաջարկվում է Որոշումներով հանրության գերակա շահ ճանաչված հողերի օտարման գործընթացի վերջնաժամկետը երկարաձգել մինչև 2026 թվականի դեկտեմբերի 1-ը։ Հավելենք, որ ելնելով ծրագրի իրականացման ժամանակացույցից՝ նշված ժամկետը չի խոչընդոտի Ծրագրի շրջանակներում ճանապարհահատվածի կառուցման աշխատանքների մեկնարկին:

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագիծը լրացուցիչ ֆինանսական միջոցների անհրաժեշտություն և ՀՀ 2025, 2026 թվականների պետական բյուջեի եկամուտներում և ծախսերում փոփոխություններ չի առաջացնում:            

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության 2021-2026թթ. ծրագրի 3-րդ բաժնի 3․2 կետի համաձայն՝ ճանապարհաշինության զարգացման ոլորտում իրականացվում են հետևյալ բարեփոխումները՝  Սիսիան-Քաջարան 60 կմ երկարությամբ նոր ճանապարհահատվածի կառուցման աշխատանքները։ 

Նախագծի ընդունման ակնկալվող արդյունքը․
Նախագծի ընդունման արդյունքում Հյուսիս-հարավ ճանապարհային միջանցքի ներդրումային ծրագիր-Ծրագիր 4-ի շրջանակներում Սիսիան-Քաջարան նոր ճանապարհահատվածի օտարման գոտու սահմաններում գտնվող հողամասերը օրենքով սահմանված կարգով՝ նախնական համարժեք փոխհատուցմամբ կօտարվեն ՀՀ-ին,  ինչը թույլ կտա Ծրագրի իրագործման համար անհրաժեշտ հողամասերը ազատել 3-րդ անձանց իրավունքներից, տրամադրել կապալառու կազմակերպությանը՝ ապահովելով Ծրագրի բնականոն ընթացքը:
